
Mancanza da magisters – sperdita da qualitad
La regenza ha respundì a la dumonda parlamentara da deputà Duri Bezzola (pld Engiadin’Ota)

DA MARTIN CABALZAR

■ La mancanza da persunas d’instruc-
ziun qualifitgadas metta en dumonda la
qualitad da la scola. Quai saja gia oz
realitad en las scolas rumantschas nua
che las enconuschientschas da ru-
mantsch d’ina part da la magistraglia
na sajan betg sufficientas per instruir.
A questa conclusiun pauc legraivla vegn
deputà Duri Bezzola (pld Engiadin’Ota)
en ina dumonda parlamentara che vegn
tractada l’emna proxima en il cussegl
grond. Sia intervenziun è dal reminent
vegnida sustegnida da passa la mesadad
dals deputads. Bezzola motivescha sia in-
tervenziun cun il fatg che la Scola auta da
pedagogia dal Grischun na saja probabla-
main betg pli abla da garantir la scola-
ziun dal dumber necessari da persunas
d’instrucziun cun cumpetenzas linguisti-
cas adattadas e quai cunzunt pervia da la
dumonda modesta per plazzas da scola-
ziun. L’incarica da prestaziun da la Scola
auta da pedagogia saja consequentamain
periclitada seriusamain. Las direcziuns ed
autoritads da las scolas constateschian
medemamain ch’i na saja per part betg pli
garantì d’avair a disposiziun en l’avegnir
avunda persunas d’instrucziun per la sco-
la populara. Gia oz manchian persunas
d’instrucziun rumantschas e talianas ed i
vegnia temì che questa situaziun sa mus-
sia en curt er per las persunas d’instruc-
ziun da lingua tudestga.

Dumondas concretas
En vista a la mancanza da magisters sa
dumonda Duri Bezzola co l’attractivitad
da la professiun da magister possia vegnir
augmentada tant per dunnas sco per
umens. Plinavant co las persunas d’in-
strucziun possian vegnir mantegnidas pli
ditg en lur professiun e co ins possia ani-
mar giuvenils adattads per la professiun
da magister. Sco Rumantsch preoccupà

da la situaziun nuncuntantaivla sa du-
monda Bezzola era co la dimensiun e la
qualitad da l’instrucziun da rumantsch e
talian possian vegnir rinforzadas a las
scolas medias sco preparaziun per ina
carriera da magistra u da magister. Ense-
men cun 61 consignonts vul Bezzola
savair dal chantun tge ch’el planisescha
per cuntanscher il dumber da magisters
necessaris sco ina relaziun adequata tran-
ter umens e dunnas cun las cumpetenzas
linguisticas necessarias. Ils interpellants
giavischan ina intervenziun pli intensiva
e directa da la regenza per surventscher
quest malesser.

Chantunalisar la scola populara?
Tenor l’avis da la regenza fiss ina inter-

venziun pli intensiva e directa da la re-
genza mo pussaivla cun chantunalisar la
scola populara. Mo uschia vegnissian
creadas premissas ch’il chantun pudessia
reagir cun far adattaziuns structuralas
sco per ex. fusiuns da scolas. La regenza
vesa bleranz sia incumbensa en il sustegn
da las instituziuns communalas ch’èn re-
sponsablas per la scola tar la recrutaziun
e tar l’existenza da lur persunas d’instruc-
ziun. Plinavant porschia il chantun a
persunas giuvnas da tut las regiuns lin-
guisticas la pussaivladad da scolaziun e
furmaziun supplementara a la Scola au-
ta da pedagogia sco er a scolas autas ex-
trachantunalas. Plinavant gidian mesiras
accumpagnantas sco cussegliaziuns, per-
missiuns limitadas da dar scola e furma-

ziuns supplementaras a mitigiar la man-
canza da magisters. Sa basond sin las ba-
sas legalas existentas vegnia il chantun
perquai a sa limitar er vinavant da cun-
tinuar consequentamain cun las mesiras
vertentas che sajan sa cumprovadas.
Cumprovada saja era la collavuraziun
tranter ils gremis communals ed ils uffi-
zis chantunals er en il temp actual nua
ch’i dettia massivas fluctuaziuns sin il
martgà da lavur.

Bleras permissiuns spezialas
Da las radund 2000 persunas d’instruc-
ziun che han instruì l’onn da scola
2009/2010 en las scolas popularas dal
Grischun han 283 gì ina permissiun spe-
ziala. Radund la mesadad da questas per-

sunas ha gì in pensum da main che 10
lecziuns emnilas. Dals 283 magisters cun
permissiuns spezialas instrueschan 51
sin il stgalim primar, 150 sin il stgalim
superiur ed 82 sin il sectur pedagogic-cu-
rativ. En il Grischun rumantsch instrue-
schan tut en tut radund 510 magisters,
da quels han 18 ina permissiun speziala
sin il stgalim primar, 51 ina tala per il
stgalim superiur e 35 per il sectur peda-
gogic-curativ. Tenor l’avis da la regenza
dispona il Grischun anc adina d’in grond
dumber da persunas d’instrucziun cun in
diplom confurm al stgalim. Cunzunt sin
il stgalim superiur e tar il sectur pedago-
gic curativ dettia i dentant tschertas
mancanzas che na sajan dentant betg
alarmantas en cumparegliaziun cun ils
auters chantuns, scriva la regenza.

Studia cun ina vasta basa
Per pudair calcular uschè exact sco pus-
saivel il basegn da persunas d’instruc-
ziun per tut las regiuns linguisticas per
ils proxims tschintg fin diesch onns ha
l’uffizi per scola populara e sport dà l’in-
cumbensa da far ina studia cun ina va-
sta basa. Ils resultats vegnan dentant ad
esser avant maun pir quest atun. Sa ba-
sond sin quest studi prevesa il chantun
da cuntinuar las stentas vertentas per re-
crutar persunas d’instrucziun bain sco-
ladas e d’examinar ina chantunalisaziun
da la scola populara. La regenza vesia
dentant nagina pussaivladad d’influen-
zar la quota da dunnas resp. dad umens
tar la magistraglia. Era vegnia il chan-
tun a sustegnair sco fin ussa las stentas
da las instituziuns rumantschas e talia-
nas che èn responsablas per la scola.
Mesiras che èn vegnidas proponidas da
las regiuns sco champagnas d’infurma-
ziun chantunalas, contribuziuns spe-
zialas a scolas rumantschas etc. na res-
guarda la regenza dentant betg sco ade-
quatas a l’intent.

Cunzunt en il territori rumantsch sa fa la macanza da magisters linguisticamain qualifitgads valair adina dapli. FOTO N. SIMMEN

Svizzer digl onn 2009 al Forum economic Surselva
René Prêtre ei in dils treis referents al tschunavel forum economic a Tavanasa

DA GIUSEP VENZIN / ANR

■ Pil tschunavel Forum economic Sur-
selva han ils organisaturs – la Giuvna
combra d’economia Surselva e la Regi-
un Surselva – engaschau treis refe-
rents da num e pum. In da quels ei igl um
digl onn 2009, il cardiochirurg René Prê-
tre dil Giura. Ils dus auters ein igl inven-
tader dil micro scooter Hans-Peter Bolli-
ger ed igl alpinist e fotograf Thomas Ul-
rich. Il tschunavel forum ella halla dalla
Air Grischa a Tavanasa ha liug ils 19 da
november 2010 allas 13.30.

Dedicau sia veta als affons
René Prêtre ha studiau medischina a Ge-
nevra. Suenter il studi ha el passentau in
temps a New York. Leu ha el operau un-
frendas da delicts da violenza e d’accidents.
Pli tard ha igl um da 53 onns luvrau en cli-
nicas ell’Engheltiara, en Tiaratudestga ed
en Frontscha. Dapi igl onn 2001 ei il mie-
di schef dalla chirurgia dil spital d’affons a
Turitg e professer alla Universitad da Tu-
ritg. Avon treis onns ha René Prêtre fun-
dau la fundaziun «Le petit cœur». Quella
fundaziun ei activa a Mosambic el sidost
dalla Africa. Ina gada ad onn dislochescha

il miedi cun sia equipa per duas jamnas a
Maputo per operar leu affons e giuvenils
che han senza quei engaschi negina schan-
za da surviver. Il schaner vargau ei René
Prêtre vegnius eligius Svizzer digl onn
2009. Ella categoria «societad» ei el vegni-
us undraus per siu engaschi nunstunclen-
teivel en favur dils affons e sco in dils pli
renomai chirurgs svizzers. Il miedi chirurg
ei bab da dus affons da 24 e 21 onns. Bal-
lapei ei in dils hobis dil um digl onn 2009.

En 3000 fatschentas
Da sias aventuras cul «micro scooter» ra-

quenta Hans-Peter Bolliger a caschun dil
Forum economic Surselva. Avon diesch
onns ha igl um da 36 onns fatg l’enconu-
schientscha dil Hollandes Wim Ouboter.
Quel haveva l’idea da lantschar l’idea dil
trottinet da niev e da crear ina interpresa
els Stadis Uni. Enstagl dils Stadis Uni ei
Küsnacht daventau la sedia dalla fatschen-
ta. Il success dil «micro scooter» ha surpriu
il giuvenot dil tuttafatg. El eri aunc buca
semtgaus per tut quei ch’ei succediu, ha el
constatau dacuort. Il success ha denton bu-
ca cuzzau ditg, imitaziuns han caschunau
grond donn e Hans-Peter Bolliger ha stuiu
entscheiver da niev.

1400 kilometers a pei ed en cajac
Thomas Ulrich ei fotograf ed aventurier.
Il bab da treis feglias dumbra 43 onns e
ses maletgs dalla natira e da sias aventuras
ein tschercai dapi 20 onns. Il scrinari e
guid da muntogna viva cun sia famiglia
ad Interlaken. Schi enconuschents sco
cun sias fotografias ei Thomas Ulrich era
pervia da sias expediziuns a Patagonia,
Grönland, America e Tibet. Sco emprem
carstgaun ha el empruau da viandar avon
quater onns sur il Pol dil nord. Quella
aventura ha el stuiu interrumper ed el ei
vegnius liberaus da cundiziuns dramaticas
avon la riva en Sibiria. Mo l’Arctis ei stau
vinavon sia pissiun. In onn pli tard eiTho-
mas Ulrich turnaus al Pol dil nord ed ei
viandaus cun siu partenari norveges 1400
kilometers a pei ed en cajac dil Pol dil nord
sur las inslas en il nord dalla Sibiria. Il ma-
gazin american «National Geografic» ha
undrau ils dus umens sco «aventuriers digl
onn».

René Prêtre ei in
dils referents al
tschunavel Forum
economic Surselva
dils 19 da novem-
ber a Tavanasa. MAD

